
শেখ হাসিনার মতো খেলাপ্রেমী প্রধানমন্ত্রী পৃথিবীতে বিরল
                                         ---যুব ও ক্রীড়া মন্ত্রী

ঢাকা, ২২ মাঘ (৫ ফেব্রুয়ারি):

বঙ্গবন্ধুকন্যা প্রধানমন্ত্রী শেখ হাসিনা খেলাধুলাকে এতো ভালোবাসেন যে পৃথিবীতে তাঁর মতো খেলাপ্রেমী প্রধানমন্ত্রী আর দ্বিতীয়টি খুঁজে পাওয়া যাবে না বলে মন্তব্য করেছেন যুব ও ক্রীড়া মন্ত্রী নাজমুল হাসান পাপন।

আজ রাজধানীর একটি হোটেলে বাংলাদেশের প্রথম ব্যাট (ক্রিকেট) প্রস্তুতকারক প্রতিষ্ঠান এমকেএস স্পোর্টস এর উদ্বোধনী অনুষ্ঠানে প্রধান অতিথির বক্তব্যে মন্ত্রী এ মন্তব্য করেন।  
মন্ত্রী বলেন, আমাদের জাতির পিতা নিজেও একজন ভালো ফুটবল খেলোয়াড় ছিলেন।  তার বাবাও স্বনামধন্য ফুটবলার ছিলেন। বঙ্গবন্ধুর জেষ্ঠ্যপুত্র শহিদ শেখ কামাল বাংলাদেশে আধুনিক ফুটবলের জনক। শুধু ফুটবল নয়, তিনি ক্রিকেট ও বাস্কেটবলও ভালো খেলতেন। সংস্কৃতির সঙ্গে ওতপ্রোতভাবে জড়িত ছিলেন। শহীদ শেখ জামালও কৃতি খেলোয়াড় ছিলেন। বঙ্গবন্ধুর পুরো পরিবারই প্রত্যক্ষভাবে ক্রীড়াঙ্গনের সাথে জড়িত। 

পাপন উল্লেখ করেন, এমকে স্পোর্টসকে আইসিসি  ইতোমধ্যে  ক্রিকেট ব্যাট তৈরির অনুমোদন দিয়েছে। বাংলাদেশেই এখন থেকে আন্তর্জাতিক মানের ক্রিকেট ব্যাট তৈরি হবে।  ফলে এ উদ্যোগের মাধ্যমে বাংলাদেশ ক্রিকেট অনেক দূর এগিয়ে যাবে। স্বল্প মূল্যে আমাদের খেলোয়াড়রা আন্তর্জাতিক মানের  ক্রিকেটসামগ্রী পাবে। 

দেশের সীমানা ছাড়িয়ে এমকেএস স্পোর্টস আন্তর্জাতিক মানের একটি ব্রান্ডে পরিগণিত হবে বলে  তিনি আশা প্রকাশ করেন । তিনি বলেন, বাংলাদেশে তৈরি স্পোর্টস ইকুইপমেন্ট বিদেশে রপ্তানি করে বৈদেশিক মুদ্রা অর্জন সম্ভব হবে। যা দেশের অর্থনীতিতে অবদান রাখবে।

অনুষ্ঠানে বাংলাদেশ ক্রিকেট বোর্ডের ঊর্ধ্বতন কর্মকর্তা এবং বাংলাদেশ জাতীয় ক্রিকেট দলের তারকা খেলোয়াড়সহ বিভিন্ন ক্রীড়া ফেডারেশনের প্রতিনিধিবৃন্দ উপস্থিত ছিলেন। 

শীঘ্রই টাঙ্গাইল শাড়িকে জিআই পণ্য হিসেবে নিবন্ধন দেয়া হবে
          ---শিল্প সচিব

ঢাকা, ২২ মাঘ (৫ ফেব্রুয়ারি):

ভৌগোলিক নির্দেশক (জিআই) পণ্য হিসেবে স্বীকৃতির জন্য যে সকল আবেদন প্রক্রিয়াধীন আছে তা দ্রুত সম্পাদনের জন্য সংশ্লিষ্টদের নির্দেশ দিয়েছেন শিল্প মন্ত্রণালয়ের সিনিয়র সচিব জাকিয়া সুলতানা। তিনি বলেন, আগামী কয়েকদিনের মধ্যে ঐতিহ্যবাহী টাঙ্গাইলের তাঁতের শাড়িকে জিআই পণ্য হিসেবে স্বীকৃতি ও নিবন্ধন দেয়া হবে। এজন্য তিনি অতি দ্রুত প্রয়োজনীয় পদক্ষেপ নেয়ার জন্য সংশ্লিষ্টদের নির্দেশ দেন।

শিল্প সচিব আজ মন্ত্রণালয়ের সম্মেলন কক্ষে জিআই পণ্যের স্বীকৃতি সংক্রান্ত এক জরুরি সভায় এ নির্দেশনা প্রদান করেন। এ সময় শিল্প মন্ত্রণালয় এবং পেটেন্ট, শিল্প-নকশা ও ট্রেডমার্কস অধিদপ্তরের (ডিপিডিটি) সংশ্লিষ্ট কর্মকর্তাবৃন্দ উপস্থিত ছিলেন। এছাড়া টাঙ্গাইলের জেলা প্রশাসক ও অতিরিক্ত জেলা প্রশাসক (সার্বিক) টাঙ্গাইল থেকে অনলাইনে সভায় সংযুক্ত হন।

সিনিয়র সচিব বলেন, টাঙ্গাইলের তাঁতের শাড়ি ছাড়াও মধুপুরের আনারস, নরসিংদীর লটকন ও সাগর কলা, ভোলার মহিষের কাঁচা দুধের দই ইত্যাদিসহ জিআই পণ্যের স্বীকৃতির জন্য যে সকল আবেদন অনিষ্পন্ন রয়েছে তা দ্রুত সম্পাদন করতে হবে। এ বিষয়ে কোনো গাফিলতি গ্রহণযোগ্য নয়। তিনি বলেন, এ পর্যন্ত বাংলাদেশের ২১টি পণ্যকে জিআই স্বীকৃতি দেয়া হয়েছে। দেশের ৬৪টি জেলা থেকে এক বা একাধিক পণ্য বা বস্তু খুঁজে বের করে আবেদন করার জন্য জেলা প্রশাসকদের অনুরোধ করা হয়েছে। জিআই পণ্য হিসেবে স্বীকৃতির পর এগুলোকে শিল্প মন্ত্রণালয়ের পক্ষে থেকে ব্র্যান্ডিং এর উদ্যোগ নেয়া হবে।

সভায় টাঙ্গাইলের জেলা প্রশাসক জানান, টাঙ্গাইল শাড়ির জিআই পণ্য হিসেবে নিবন্ধনের আবেদন যথাযথভাবে ডকুমেন্টেশন করে দুই-একদিনের মধ্যে জমা দেয়া হবে। ইতোমধ্যে আবেদন ফি প্রদানের পে-অর্ডার করা হয়েছে। 0

সভায় জানানো হয়, ভারত টাঙ্গাইল শাড়িকে তাদের জিআই পণ্য ঘোষণা করায় বাংলাদেশ আইনগত বিষয় নিয়ে চিন্তাভাবনা করছে। প্রয়োজনে বিশ্ব মেধাসম্পদ সংস্থা বা ওয়ার্ল্ড ইন্টেলেকচুয়াল প্রপার্টি অর্গানাইজেশনের মাধ্যমে (ডব্লিউআইপিও) সমাধানের জন্য উদ্যোগ নেয়া হবে।

বাণিজ্য প্রতিমন্ত্রীর সাথে ইন্দোনেশিয়ার রাষ্ট্রদূত ও বিমসটেক প্রতিনিধি দলের সাক্ষাৎ

ঢাকা, ২২ মাঘ (৫ ফেব্রুয়ারি) :
	বাণিজ্য প্রতিমন্ত্রী আহসানুল ইসলাম (টিটু)-এর সাথে তাঁর অফিসকক্ষে আজ ইন্দোনেশিয়ার রাষ্ট্রদূত Heru H. Subolo এবং দক্ষিণ ও দক্ষিণ-পূর্ব এশিয়ার আঞ্চলিক জোট ‘বিমসটেক’- এর সেক্রেটারি জেনারেল Indra Mani Pandey এর নেতৃত্বে পৃথক প্রতিনিধিদল সাক্ষাৎ করেন। 
	সাক্ষাৎকালে প্রতিমন্ত্রী বলেন, বাংলাদেশ-ইন্দোনেশিয়া উভয় দেশের সম্পর্ক দীর্ঘদিনের। উভয় দেশের মধ্যে একটি ভারসাম্যপূর্ণ বাণিজ্যিক সম্পর্ক গড়ে তুলতে আমরা মন্ত্রী পর্যায়ে কাজ করতে আগ্রহী। 
	ইন্দোনেশিয়ার রাষ্ট্রদূত বলেন, দু’দেশের সম্পর্ককে আরো শক্তিশালী করার সুযোগ রয়েছে। বাংলাদেশ থেকে উন্নতমানের নতুন অনিয়মিত রপ্তানিযোগ্য পণ্য আমদানি করতে চায় ইন্দোনেশিয়া। তাছাড়া বাংলাদেশে বিনিয়োগে আগ্রহী ইন্দোনেশিয়া। 
	প্রতিমন্ত্রী জানান, বিনিয়োগের জন্য অর্থনৈতিক জোন করেছে সরকার। আমদানি-রপ্তানিতে আমরা একাধিক দেশের সাথে সরাসরি বিনিময় ব্যবস্থার দিকে ধাবিত হচ্ছি। রপ্তানিযোগ্য পণ্য তালিকায় বৈচিত্র্য আনতে নতুন উন্নতমানের পণ্য আগামীতে যুক্ত হবে।   
	বিমসটেক এর প্রতিনিধিদলের সাথে সাক্ষাৎকালে বাণিজ্য প্রতিমন্ত্রী বলেন, বিমসটেক-এর সদস্য দেশগুলোর মাঝে ব্যবসায়িক সম্পর্ক বৃদ্ধির লক্ষ্যে কাজ করতে বাংলাদেশ আগ্রহী। সদস্য দেশগুলোর মধ্যে অভিন্ন ব্যবসায়িক স্বার্থ নিয়ে একসাথে কাজ করতে বাংলাদেশ উদ্যোগী ভূমিকা রাখবে।  
	বিমসটেক-এর সেক্রেটারি জেনারেল সদস্য দেশগুলোর মধ্যে বাণিজ্য ও বিনিয়োগ বৃদ্ধি করতে বাংলাদেশকে আরো জোরালো ভূমিকা রাখার অনুরোধ জানান। 

জো বাইডেনের চিঠির মাধ্যমে যুক্তরাষ্ট্রের সাথে সম্পর্ক উচ্চতর মাত্রা পাবে
                                                                       --- পররাষ্ট্রমন্ত্রী
ঢাকা, ২২ মাঘ (৫ ফেব্রুয়ারি) :
	প্রধানমন্ত্রী শেখ হাসিনাকে লেখা যুক্তরাষ্ট্রের প্রেসিডেন্ট জো বাইডেনের চিঠিকে উষ্ণ স্বাগত জানিয়ে পররাষ্ট্রমন্ত্রী বলেছেন, যুক্তরাষ্ট্রের সাথে আমাদের সম্পর্ক অত্যন্ত ভালো। এই চিঠির মাধ্যমে আমাদের সম্পর্ক আরো উন্নত হবে, নতুন উচ্চ মাত্রা পাবে।
	আজ পররাষ্ট্র মন্ত্রণালয়ে সংবাদ ব্রিফিংয়ে তিনি এ কথা বলেন। 
	নির্বাচন নিয়ে যুক্তরাষ্ট্রের সাথে কোনো অস্বস্তি আছে কি না, এ প্রশ্নের জবাবে পররাষ্ট্রমন্ত্রী বলেন, যুক্তরাষ্ট্রের প্রেসিডেন্ট জো বাইডেন চিঠিতে বাংলাদেশের অর্থনৈতিক লক্ষ্য অর্জনে, আঞ্চলিক ও বৈশ্বিক নিরাপত্তা, জলবায়ু পরিবর্তন, জ¦ালানিসহ বৈশ্বিক নানা বিষয়ে একযোগে কাজ চালিয়ে যেতে তার প্রশাসনের আন্তরিক ইচ্ছা প্রকাশ করেছেন। কোনো প্রশ্ন থাকলে এই চিঠির পর সব নিরসন হয়েছে, যুক্তরাষ্ট্রের সাথে কোনো অস্বস্তির কারণ নেই।
মিয়ানমার সীমান্তরক্ষীদের ফিরিয়ে নিয়ে যাবে, প্রক্রিয়া নিয়ে আলোচনা চলছে

	মিয়ানমার থেকে দেশটির সীমান্তরক্ষীরা বাংলাদেশে এসে আশ্রয় নিচ্ছে -এ বিষয়ে সরকারের মনোভাব নিয়ে প্রশ্নের জবাবে মন্ত্রী বলেন, মিয়ানমার সরকার আমাদের সাথে যোগাযোগ করেছে। নিরবচ্ছিন্ন যোগাযোগ আছে। সকালে মিয়ানমারের উপ-পররাষ্ট্রমন্ত্রী আমাদের রাষ্ট্রদূতের সাথে কথা বলেছেন। তারা তাদের সীমান্তরক্ষী বাহিনীর সদস্যদের ফিরিয়ে নিয়ে যাবে। প্রক্রিয়া নিয়ে আলোচনা চলছে। 
	সীমান্ত সুরক্ষা ও এক্ষেত্রে জাতিসংঘের সহায়তা লাগবে কি না -এ প্রশ্নে পররাষ্ট্রমন্ত্রী বলেন, সীমান্ত সুরক্ষিত আছে। প্রাণ বাঁচাতে মিয়ানমারে সীমান্তরক্ষী বাহিনীর সদস্যরা আশ্রয় নিয়েছে। সকাল পর্যন্ত ৯৫ জন রেজিস্টার্ড হয়েছে। তারা তাদের ফিরিয়ে নিয়ে যাবে। ফলে তৃতীয় পক্ষ ডাকার সুযোগ নেই।
ব্রাসেলস সফর প্রসঙ্গ
	 বেলজিয়ামে গত ১ ও ২ ফেব্রুয়ারি তৃতীয় ইইউ ইন্দো-প্যাসিফিক মিনিস্টিরিয়াল ফোরামে দেশের প্রতিনিধিত্বকারী মন্ত্রী ব্রাসেলস সফর নিয়ে বলেন,  সেখানে ইন্দো-প্যাসিফিক অঞ্চলে শান্তি ও সমৃদ্ধির লক্ষ্যে ইউরোপীয় ইউনিয়নের সাথে সম্পর্ক আরো জোরদার হওয়ার আলোচনা হয়েছে। 
	 ফোরামে জলবায়ু পরিবর্তনের অভিঘাত থেকে সুরক্ষা বিষয়ে বক্তৃতার পাশাপাশি ইউরোপীয় ইউনিয়নের ভাইস-প্রেসিডেন্ট জোসেপ বোরেলের সাথে শুভেচ্ছা বিনিময়, ইইউ কমিশনার ফর ইন্টারন্যাশনাল পার্টনারশিপস ও কমিশনার ফর ক্রাইসিস ম্যানেজমেন্ট এবং ভিয়েতনাম, বেলজিয়াম, চেক, সুইডেন, নেদারল্যান্ডস, অস্ট্রিয়া, হাঙ্গেরি, পর্তুগাল, লিথুয়ানিয়া, লুক্সেমবার্গ, দশটি দেশের পররাষ্ট্রমন্ত্রীদের সঙ্গে দ্বিপাক্ষিক বৈঠকের বিষয়ে জানান হাছান মাহ্‌মুদ । 

লিবিয়া এবং থাইল্যান্ডের রাষ্ট্রদূতদ্বয়ের সাক্ষাৎ
	এর আগে সকালে পররাষ্ট্র মন্ত্রণালয়ে মন্ত্রীর সাথে সৌজন্য সাক্ষাৎ করেন লিবিয়ার রাষ্ট্রদূত আব্দুলমুতালিব এস এম সুলাইমান (Abdulmutalib SM Suliman) এবং থাইল্যান্ডের রাষ্ট্রদূত মাকাওয়াদি সুমিতমোর (Makawadee Sumitmor)। 
	বৈঠকে লিবিয়ার পুনর্গঠনে বাংলাদেশ পাশে থাকবে উল্লেখ করে পররাষ্ট্রমন্ত্রী সেখানে বাংলাদেশি ডাক্তার, নার্স, প্রকোশলী, কৃষিবিদসহ দক্ষ পেশাজীবী ও জনশক্তি এবং ঠিকাদার প্রতিষ্ঠানের কাজের সুযোগের বিষয়ে আলাপ করেন। 
	থাই রাষ্ট্রদূতের সাথে বৈঠকে ফ্রি ট্রেড এগ্রিমেন্ট, চট্টগ্রাম-ইয়াঙ্গুন কোস্টাল শিপিং ও চট্টগ্রাম-ব্যাংকক ফ্লাইট চালু করা, ঔষধ, চামড়াজাত ও পাটজাত পণ্য রপ্তানি, এলএনজি আমদানি বিষয়ে আলোচনা করেন ড. হাছান মাহ্‌মুদ ।
#

কৃষিমন্ত্রীর সাথে ভারতীয় হাইকমিশনারের বৈঠক
সীমান্তমুক্ত বীজ নিয়ে আলোচনা

ঢাকা, ২২ মাঘ (৫ ফেব্রুয়ারি):

কৃষিমন্ত্রী ড. মোঃ আব্দুস শহীদ এর সঙ্গে বৈঠক করেছেন ঢাকায় নিযুক্ত ভারতের হাইকমিশনার প্রণয় ভার্মা। এসময় কৃষিসচিব ওয়াহিদা আক্তার উপস্থিত ছিলেন।

বৈঠকে দুই দেশের কৃষিখাতে পারস্পরিক সহযোগিতা বৃদ্ধির বিষয়ে ফলপ্রসূ আলোচনা হয়। ভারতের উদ্ভাবিত বিভিন্ন ফসলের উচ্চফলনশীল জাত বাংলাদেশে অবমুক্তি, চাষ ও বীজ উৎপাদনের জন্য ভারতের সহযোগিতা কামনা করেন মন্ত্রী। সীমান্তমুক্ত বীজের প্রস্তাব দেন তিনি। এছাড়া, সেচকাজে সৌরবিদ্যুৎ ব্যবহার এবং বাংলাদেশকে রপ্তানি নিষেধাজ্ঞামুক্ত রেখে রমজান মাসে নিত্যপণ্যের দাম সহনীয় রাখতে ভারতের সহযোগিতা কামনা করেন মন্ত্রী।

ভারতের হাইকমিশনার প্রণয় ভার্মা বলেন, ভারতেও মাঝেমধ্যে কোনো কোনো পণ্যের ঘাটতি দেখা দেয়, দাম বেড়ে যায়। সেজন্য, অনেক সময় রপ্তানিতে নিষেধাজ্ঞা দেয়া হয়। রপ্তানিতে নিষেধাজ্ঞার ক্ষেত্রে বাংলাদেশকে অনেক সময় বিশেষ ছাড় দেয়া হয়ে থাকে।

কৃষি গবেষণা জোরদার করতে দুই দেশের একসঙ্গে কাজ করার উপরও গুরুত্বারোপ করা হয় বৈঠকে। শিগগিরই উচ্চপর্যায়ের সায়েন্টিফিক ভিজিটের মাধ্যমে গবেষণার অগ্রাধিকার খাত চিহ্নিত করার উদ্যোগ নেয়া হবে। কৃষিতে আধুনিক প্রযুক্তি বিশেষ করে ড্রোনের ব্যবহার, এগ্রো-প্রসেসিং, পোস্ট হার্ভেস্ট ব্যবস্থাপনা, কোল্ড স্টোরেজ স্থাপন প্রভৃতি বিষয়ে বাংলাদেশকে সহযোগিতা করার আগ্রহ প্রকাশ করেন ভারতের হাইকমিশনার প্রণয় ভার্মা।

এসময় কৃষিমন্ত্রী বলেন, ভারত আমাদের দীর্ঘদিনের পরীক্ষিত বন্ধু। স্বাধীনতার সময় থেকে তারা সবসময় আমাদের পাশে আছে। মুক্তিযুদ্ধের সময় আমরা ভারতে প্রশিক্ষণ নিয়েছিলাম। প্রায় ১ কোটি মানুষকে ভারত আশ্রয় দিয়েছিল, বিভিন্ন রকম সহযোগিতা করেছিল, কখনো মনে হয়নি আমরা রিফিউজি হিসেবে ভারতে আছি।

পরে সাংবাদিকদের সঙ্গে মতবিনিময়কালে মন্ত্রী বলেন, ফসলের উন্নত জাতের বীজ সীমান্তমুক্ত থাকলে আমরা ফসলের উৎপাদন আরো বাড়াতে পারব। খাদ্যে উদ্বৃত্ত হওয়াও সম্ভব হবে। তিনি বলেন, গবেষণা ছাড়া কোনো জাতির উন্নয়ন সম্ভব নয়। কৃষি গবেষণায় আমরা দুই দেশের মধ্যে সম্পর্ক আরও জোরদার করতে চাই। দেশে আমরা কৃষি গবেষণার সুযোগসুবিধা ও বিজ্ঞানীর সংখ্যা বাড়াতে চেষ্টা করব।

#

‘স্মার্ট বাংলাদেশ' গঠনে নির্বাচিত জনপ্রতিনিধিদের
সরকারের সেতুবন্ধ হিসেবে কাজ করতে  হবে 
                         ---আবুল হাসানাত আবদুল্লাহ্


বরিশাল, ২২ মাঘ (৫ ফেব্রুয়ারি):

পার্বত্য চট্টগ্রাম চুক্তি বাস্তবায়ন ও পরিবীক্ষণ কমিটির আহ্বায়ক (মন্ত্রী পদমর্যাদা) আবুল হাসানাত আবদুল্লাহ্ বলেছেন, বর্তমান সরকারের ‘স্মার্ট বাংলাদেশ' গঠন প্রক্রিয়ার সফল বাস্তবায়ন এবং অভীষ্ট লক্ষ্য অর্জনে স্থানীয় পর্যায়ে নির্বাচিত জনপ্রতিনিধিদের সরকারের সেতুবন্ধ হিসেবে কাজ করতে হবে। তিনি নির্বাচিত জনপ্রতিনিধিদের দলমতের ঊর্ধ্বে উঠে সর্বস্তরের জনগণের সার্বিক কল্যাণে সমন্বিত ভূমিকা রাখার আহ্বান জানান। 

আবুল হাসানাত আবদুল্লাহ্ আজ বরিশাল জেলার গৌরনদী পৌরসভায় পৌর মেয়র, কাউন্সিলর ও কর্মকর্তা-কর্মচারীদের সাথে মতবিনিময়কালে এসব কথা বলেন। এ সময় আওয়ামী লীগের স্থানীয় নেতৃবৃন্দ উপস্থিত ছিলেন। 

জনাব আবদুল্লাহ্ বলেন, প্রধানমন্ত্রী শেখ হাসিনার মূলনীতি গ্রাম-শহরের উন্নতি। বর্তমান গণতান্ত্রিক সরকার এ দর্শনকে ধারণ করে দেশের স্থানীয় সরকার প্রতিষ্ঠানসমূহের নির্বাচিত জনপ্রতিনিধিদের মাধ্যমে গণতান্ত্রিক অধিকার সমুন্নত রাখতে সক্ষম হয়েছে। তিনি বলেন, বর্তমান সরকার সারাদেশে গণমুখী ও বাসযোগ্য টেকসই গ্রামীণ সমাজ ব্যবস্থা নিশ্চিত করার জন্য বিভিন্ন কর্মপরিকল্পনা বাস্তবায়ন করছে। তিনি আরো বলেন, প্রধানমন্ত্রী শেখ হাসিনার সরকার সুষম উন্নয়ন নীতিতে বিশ্বাস করে । এ নীতিতে বরিশালসহ সারাদেশে সমন্বিত উন্নয়ন কর্মসূচি বাস্তবায়িত হচ্ছে। তিনি নির্বাচিত প্রতিনিধিদের সরকারের মুখাপেক্ষী না থেকে স্থানীয় পর্যায়ে বিভিন্ন আয়বর্ধক কর্মসূচি গ্রহণের মাধ্যমে স্বাবলম্বী প্রতিষ্ঠান হিসেবে জনসেবা নিশ্চিত করার পরামর্শ দেন। 

আবুল হাসনাত আব্দুল্লাহ বলেন, বরিশাল জেলার প্রতিটি উপজেলায় শিক্ষা, স্বাস্থ্য, যোগাযোগ ও অবকাঠামো খাতে রেকর্ড পরিমাণ উন্নয়ন কাজ সফলভাবে চলছে। তিনি এসব কর্মসূচির সুফল বরিশালবাসীর দোরগোড়ায় পৌঁছে দিতে জনপ্রতিনিধিগণকে ঐক্যবদ্ধভাবে অধিকতর সমন্বিত ও দায়িত্বশীল ভূমিকা পালনের আহ্বান জানান। তিনি বরিশালের স্থানীয় সরকার প্রতিষ্ঠানসমূহের সার্বিক উন্নয়নে প্রয়োজনীয় সহায়তার আশ্বাস দেন।

#
আহসান/ফয়সল/শফি/মোশারফ/আব্বাস/২০২৪/১৮৪৬ ঘণ্টা

কার্যক্রমের পরিধি বাড়ছে জাতীয় গৃহায়ন কর্তৃপক্ষের
ঢাকা, ২২ মাঘ (৫ ফেব্রুয়ারি) :
	 দেশের প্রত্যন্ত এলাকায় বিশেষ করে উপজেলা পর্যন্ত জাতীয় গৃহায়ন কর্তৃপক্ষের কার্যক্রম সম্প্রসারণের উদ্যোগ গ্রহণ করা হবে বলে জানিয়েছেন গৃহায়ন ও গণপূর্তমন্ত্রী র আ ম উবায়দুল মোকতাদির চৌধুরী।
	আজ জাতীয় গৃহায়ন কর্তৃপক্ষের (জাগৃক) সম্মেলন কক্ষে বিভিন্ন স্তরের কর্মকর্তাদের সাথে মতবিনিময় সভায় প্রধান অতিথির বক্তব্যে মন্ত্রী এ কথা জানান। 
	মন্ত্রী বলেন, যত্রতত্র ঘরবাড়ি ও রাস্তাঘাট নির্মাণের ফলে একদিকে যেসব কৃষি জমি হ্রাস পাচ্ছে অন্যদিকে পরিবেশের ভারসাম্য নষ্ট হচ্ছে। এজন্য বিভাগ, জেলা ও উপজেলার পাশাপাশি প্রান্তিক জনপদের আবাসন পরিকল্পিত ও পরিবেশবান্ধব হওয়া প্রয়োজন। মফস্বলে পরিবেশবান্ধব ও পরিকল্পিত আবাসন নিশ্চিত করতে জাতীয় গৃহায়ন কর্তৃপক্ষের কার্যক্রম উপজেলা পর্যন্ত বিস্তৃত করা প্রয়োজন এবং এজন্য যথাশীঘ্র প্রয়োজনীয় পদক্ষেপ গ্রহণ করা হবে বলে তিনি জানান।
	কর্মক্ষেত্রে অকারণে কালক্ষেপ না করে সাধারণ মানুষের স্বার্থকে সর্বোচ্চ প্রাধান্য দিয়ে বিদ্যমান আইন মেনে যে কোনো সিদ্ধান্ত গ্রহণের জন্য কর্মকর্তাদের প্রতি তিনি আহ্বান জানান। 
	অনুষ্ঠানে জাগৃক সদস্য (ইঞ্জিনিয়ার) মোসলেহ উদ্দিন গ্রিন বিল্ডিং টেকনোলজি সম্পর্কে বিস্তারিত আলোচনা করেন। তিনি বলেন, উচ্চ আমদানি শুল্কের কারণে প্রাকৃতিক পাথরের মূল্য দেশিয় বাজারে অনেক বেশি। অন্যদিকে সিমেন্ট শিল্পের স্বার্থে যেসব পাথর আমদানি করা হয় সেসব পাথরের আমদানি শুল্ক কম হওয়ায় বাজারে এর মূল্য অনেক কম। ফলে বেসরকারি ক্ষেত্রে নির্মাণ শিল্পে এসব নিম্নমানের পাথর ব্যবহারের ফলে ঝুঁকিপূর্ণ স্থাপনা নির্মাণ দিন দিন বাড়ছে। এজন্য গণপূর্তের রেট সিডিউলে রেডিমিক্স কংক্রিট ও পরিবেশবান্ধব ব্লকের অন্তর্ভুক্তি প্রয়োজন। তাছাড়া বর্তমানে দেশীয় অনেক ইলেক্ট্রোনিক সামগ্রী প্রস্তুতকারী সংস্থা লিফটসহ বিভিন্ন ইলেক্ট্রো-মেকানিক্যাল সামগ্রী প্রস্তুত করে থাকে। কিন্তু রেট সিডিউলে অন্তর্ভুক্ত না থাকার কারণে সরকারি ক্রয় কার্যক্রমে এসব পণ্য ক্রয়ের সুযোগ নেই। তাই রেট সিডিউলে এসব দেশীয় পণ্য অন্তর্ভুক্ত করা প্রয়োজন বলে তিনি উল্লেখ করেন।
	মন্ত্রী এসব প্রস্তাবনা লিখিত আকারে মন্ত্রণালয়ে প্রেরণের জন্য নির্দেশনা প্রদান করেন এবং প্রয়োজনীয় ব্যবস্থা গ্রহণের আশ্বাস দেন।
	অনুষ্ঠানে জাতীয় গৃহায়ন কর্তৃপক্ষের অর্গানোগ্রাম হালনাগাদ করার দাবি উত্থাপন করলে মন্ত্রী এ ব্যাপারে প্রয়োজনীয় সহযোগিতার আশ্বাস দেন।
	জাতীয় গৃহায়ন কর্তৃপক্ষের চেয়ারম্যান মোস্তাফিজুর রহমান এনডিসির সভাপতিত্বে আয়োজিত এ মতবিনিময় সভায় বিশেষ অতিথি হিসেবে উপস্থিত ছিলেন গৃহায়ন ও গণপূর্ত মন্ত্রণালয়ের সচিব কাজি ওয়াসি  উদ্দিন। অনুষ্ঠানে জাতীয় গৃহায়ন  কর্তৃপক্ষের বিভিন্ন স্তরের  কর্মকর্তা-কর্মচারীগণ উপস্থিত ছিলেন।
#

বিদ্যুৎ প্রতিমন্ত্রীর সাথে ইন্দোনেশিয়ার রাষ্ট্রদূতের সাক্ষাৎ

ঢাকা, ২২ মাঘ (৫ ফেব্রুয়ারি) :
	বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদ-এর সাথে আজ সচিবালয়ে ইন্দোনেশিয়ার রাষ্ট্রদূত Heru H. Subolo সাক্ষাৎ করেন। এ সময় পারস্পরিক স্বার্থ সংশ্লিষ্ট বিভিন্ন বিষয় নিয়ে আলোচনা হয়। 
	প্রতিমন্ত্রী ইন্দোনেশিয়ার রাষ্ট্রদূতকে স্বাগত জানিয়ে বলেন, ভ্রাতৃপ্রতিম এই দেশ বাংলাদেশের পরীক্ষিত বন্ধু। আমাদের সম্পর্ক দীর্ঘদিনের। বিদ্যুৎ ও জ্বালানি খাতে সহযোগিতা করার অনেক ক্ষেত্র রয়েছে। অভিজ্ঞতা বা সম্পদ বিনিময় করে উভয় দেশ আরো লাভবান হতে পারে। তিনি বলেন, বাংলাদেশে ব্যাপক উন্নয়নের সাথে সাথে বিদ্যুৎ ও জ্বালানি খাতে বিপুল বিনিয়োগের সুযোগ সৃষ্টি হয়েছে। বিনিয়োগে ইন্দোনেশিয়ার সরকারি ও বেসরকারি প্রতিষ্ঠানগুলোর আগ্রহকে স্বাগত জানানো হবে। এ সময় প্রতিমন্ত্রী বিদ্যুৎ ও জ্বালানি খাতের বর্তমান অবস্থা ও সম্ভাবনা নিয়ে আলোচনা করেন। 
	রাষ্ট্রদূত বাংলাদেশে নবায়নযোগ্য জ্বালানিতে বিনিয়োগ করার আগ্রহ ব্যক্ত করেছেন। প্রাথমিকভাবে ১০০ মেগাওয়াট সোলার বিদ্যুৎ হলেও পর্যায়ক্রমে তা বাড়বে।
#

আসলাম/ফয়সল/মোশারফ/জয়নুল/২০২৪/১৯১৫ ঘণ্টা  

নরডিক দেশগুলো পরিবেশ সংরক্ষণ, জলবায়ু পরিবর্তন
মোকাবিলা এবং টেকসই উন্নয়নে সহযোগিতা জোরদার করবে
                                                        --- পরিবেশমন্ত্রী
ঢাকা, ২২ মাঘ (৫ ফেব্রুয়ারি) :
	পরিবেশ, বন ও জলবায়ু পরিবর্তন মন্ত্রী সাবের হোসেন চৌধুরী বলেছেন, সুইডেন, নরওয়ে এবং ডেনমার্কসহ নরডিক দেশগুলো পরিবেশ সংরক্ষণ, জলবায়ু পরিবর্তন মোকাবিলা এবং টেকসই উন্নয়নে তাদের সহযোগিতা জোরদার করবে। মন্ত্রী জলবায়ু অভিযোজন ও প্রশমনের জন্য প্রযুক্তি হস্তান্তর এবং প্যারিস চুক্তির অধীনে গৃহীত বাংলাদেশের বিভিন্ন পরিকল্পনা বাস্তবায়নে সহযোগিতা আরো বাড়ানোর আহ্বান জানিয়েছেন।
	আজ ঢাকায় মন্ত্রীর অফিসকক্ষে সুইডেন, নরওয়ে এবং ডেনমার্কের রাষ্ট্রদূত- যথাক্রমে Alexandra Berg von Linde, Espen Rikter-Svendsen এবং Christian Brix Moller তাঁর সাথে সাক্ষাতের পর সাংবাদিকদের উদ্দেশ্যে এসব কথা বলেন।
	পরিবেশমন্ত্রী বাংলাদেশের সমৃদ্ধ জীববৈচিত্র্য সংরক্ষণ এবং বনাঞ্চল হ্রাসের মতো চ্যালেঞ্জ মোকাবিলায় নরডিক রাষ্ট্রদূতদের একসাথে কাজ করার আহ্বান জানান। তিনি রাষ্ট্রদূতদের বায়ু, পানি এবং মাটি দূষণ নিয়ন্ত্রণ এবং বর্জ্য ব্যবস্থাপনা সমাধানে বিশেষজ্ঞ পরামর্শ ও প্রযুক্তি হস্তান্তরের আহ্বান জানিয়েছেন।
	নরডিক রাষ্ট্রদূতরা বাংলাদেশের পরিবেশগত লক্ষ্য বাস্তবায়নে সমর্থন ও সহযোগিতা জোরদারে অঙ্গীকার পুনর্ব্যক্ত করেন এবং সহযোগিতার নতুন পথ অনুসন্ধানের আগ্রহ প্রকাশ করেন। তারা জলবায়ু পরিবর্তন মোকাবিলায় বাংলাদেশের নেতৃত্ব ও টেকসই উন্নয়নকে এগিয়ে নেওয়ার প্রচেষ্টার প্রশংসা করেন। তারা আগামী মাসে নরডিক দিবসে পরিবেশ মন্ত্রীকে আমন্ত্রণ জানান।
	পরিবেশগত চ্যালেঞ্জ মোকাবিলা এবং বাংলাদেশ ও বিশ্বের জন্য আরো টেকসই ভবিষ্যৎ গড়ে তোলার লক্ষ্যে উভয় পক্ষের প্রতিশ্রুতির মধ্য দিয়ে সভাটি সমাপ্ত হয়।
	পরে জাতিসংঘ প্রকল্প সেবা কার্যালয়ের কান্ট্রি ডিরেক্টর সুধীর মুরালিধরনের নেতৃত্বে একটি প্রতিনিধি দল পরিবেশমন্ত্রীর সাথে সাক্ষাৎ করে বাংলাদেশে চলমান জাতিসংঘ প্রকল্প এবং মন্ত্রণালয়ের সাথে কাজ করার বিষয়ে আলোচনা করেন।
#

জনগণের ভাগ্যোন্নয়নে সরকারের পাশাপাশি
বেসরকারি সংস্থাগুলোকে এগিয়ে আসতে হবে
                        ---মুক্তিযুদ্ধ বিষয়ক মন্ত্রী

ঢাকা, ২২ মাঘ (৫ ফেব্রুয়ারি):

মুক্তিযুদ্ধ বিষয়ক মন্ত্রী আ ক ম মোজাম্মেল হক বলেছেন, সমাজের পশ্চাৎপদ ও অনগ্ৰসর জনগোষ্ঠীর ভাগ্যোন্নয়নে সরকারের পাশাপাশি বেসরকারি সেবামূলক সংস্থাগুলোকে এগিয়ে আসতে হবে। তিনি বলেন, আমার গৌরব ফাউন্ডেশন একটি অরাজনৈতিক, অলাভজনক কল্যাণমূলক সেচ্ছাসেবী সংগঠন। এটি দেশের দরিদ্র জনগোষ্ঠীর জীবনমান উন্নয়নে যে কাজ করে যাচ্ছে তা সত্যিই প্রশংসনীয়।

মন্ত্রী আজ ঢাকায় বাংলামোটরে রূপায়ন টাওয়ারে ‘আমার গৌরব ফাউন্ডেশন’-এর ৫ম প্রতিষ্ঠাবাষিকী উপলক্ষ্যে আয়োজিত অনুষ্ঠানে প্রধান অতিথির বক্তৃতায় এসব কথা বলেন।

মন্ত্রী বলেন, সমাজে মানবিক মানুষের সংখ্যা খুবই কম। তাই নিজের ও পরিবারের দায়িত্ব পালনের পাশাপাশি সবার উচিত সমাজের দায়িত্ব পালন করা। সমাজ উন্নয়নের অগ্রদূত হিসেবে নিজেকে নিয়োগ করা। তিনি বলেন, বাংলাদেশের যে কয়টি স্বেচ্ছাসেবী সংগঠন সরকারের পাশাপাশি দেশের তথা সমাজের উন্নয়নে অবদান রাখছে; আমার গৌরব ফাউন্ডেশন তাদের মধ্যে একটি।

আমার গৌরব ফাউন্ডেশন’র সভাপতি আফরোজা তালুকদারের সভাপতিত্বে অনুষ্ঠানে অন্যদের মধ্যে আমার গৌরব ফাউন্ডেশনের সেক্রেটারি রাকিবুল ইসলাম, সিনিয়র ভাইস চেয়ারম্যান মোবারক হোসেন মজুমদার, ভাইস-চেয়ারম্যান মেজবা উদ্দিন আহমেদ, রফিকুল ইসলাম কাজল এবং হেদায়েত উল্লাহ মুন্সি বক্তৃতা করেন।

#

বিজিবি মহাপরিচালক হিসেবে মেজর জেনারেল মোহাম্মদ আশরাফুজ্জামান সিদ্দিকী এর যোগদান
ঢাকা, ২২ মাঘ (৫ ফেব্রুয়ারি) :
	 মেজর জেনারেল মোহাম্মদ আশরাফুজ্জামান সিদ্দিকী বর্ডার গার্ড বাংলাদেশ (বিজিবি) এর নতুন মহাপরিচালক হিসেবে যোগদান করেছেন। তিনি আজ বিদায়ী মহাপরিচালক মেজর জেনারেল এ কে এম নাজমুল হাসান এর নিকট হতে বিজিবি মহাপরিচালকের দায়িত্বভার গ্রহণ করেন। বর্ডার গার্ড বাংলাদেশ-এ যোগদানের পূর্বে তিনি বাংলাদেশ সেনাবাহিনীর সদর দপ্তর, ঢাকায় সামরিক প্রশিক্ষণ পরিদপ্তরের পরিচালক ও সেনা ক্রীড়া নিয়ন্ত্রণ বোর্ডের চেয়ারম্যান হিসেবে দায়িত্ব পালন করেন। 
	 মেজর জেনারেল মোহাম্মদ আশরাফুজ্জামান সিদ্দিকী ২৭তম বিএমএ দীর্ঘমেয়াদি কোর্সের মাধ্যমে বাংলাদেশ মিলিটারি একাডেমিতে যোগদান করেন এবং ১৯৯২ সালের ২০ ডিসেম্বর তারিখে বাংলাদেশ সেনাবাহিনীর আর্টিলারি কোরে কমিশন লাভ করেন। 
	 মেজর জেনারেল আশরাফ দেশে-বিদেশে বিভিন্ন পেশাগত প্রশিক্ষণ কোর্স সম্পন্ন করেছেন। তিনি স্কুল অভ্ আর্টিলারি, ফোর্ট সিল, মার্কিন যুক্তরাষ্ট্র; ডিফেন্স সার্ভিসেস কমান্ড এন্ড স্টাফ কলেজ, মিরপুর, ঢাকা; ডিফেন্স সার্ভিসেস স্টাফ কলেজ, তামিলনাড়ু, ভারত এবং ন্যাশনাল ডিফেন্স কলেজ, নয়াদিল্লি, ভারত থেকে প্রশিক্ষণ সম্পন্ন করেন। তিনি চট্টগ্রাম বিশ্ববিদ্যালয় থেকে স্নাতক এবং জাতীয় বিশ্ববিদ্যালয় থেকে মাস্টার্স অব ডিফেন্স স্টাডিজ (এমডিএস), ভারতের মাদ্রাজ বিশ্ববিদ্যালয় থেকে এমএসসি ও এমফিল এবং বাংলাদেশ ইউনিভার্সিটি অব প্রফেশনাল (বিইউপি) থেকে এমবিএ ডিগ্রি অর্জন করেন।
	 মেজর জেনারেল আশরাফ দেশে-বিদেশে বিভিন্ন নিযুক্তিতে বিভিন্ন কমান্ড, স্টাফ ও প্রশিক্ষকের দায়িত্ব পালন করেছেন। তিনি ৫টি আর্টিলারি ইউনিটে দায়িত্ব পালন করেছেন এবং ১টি আর্টিলারি রেজিমেন্ট ও ২টি আর্টিলারি ব্রিগেড কমান্ড করেছেন। তিনি বাংলাদেশ মিলিটারি একাডেমির ইনস্ট্রাক্টর, একটি পদাতিক ডিভিশনের স্টাফ অফিসার গ্রেড-৩, একটি পদাতিক ব্রিগেডের ব্রিগেড মেজর এবং একটি পদাতিক ডিভিশনের কর্নেল স্টাফ হিসেবেও দায়িত্ব পালন করেন। এছাড়াও তিনি ডিরেক্টরেট জেনারেল অব ফোর্সেস ইন্টেলিজেন্স (ডিজিএফআই) এর ইন্টারনাল অ্যাফেয়ার্স ব্যুরো এর পরিচালক হিসেবে দায়িত্ব পালন করেন। 
	 মেজর জেনারেল আশরাফ জাতিসংঘ শান্তি মিশন ইথিওপিয়া (UNMEE) এবং সুদান (UNMIS) এ অংশগ্রহণ করে অত্যন্ত সফলতার সাথে মিশন সম্পন্ন করেন। তিনি মার্কিন যুক্তরাষ্ট্রের নিউইয়র্কে জাতিসংঘ সচিবালয়ে শান্তিরক্ষী মিশন অপারেশন্স (UNDPKO)-এ ফোর্স জেনারেশন অফিসার হিসেবেও দায়িত্ব পালন করেন। 
#

ময়মনসিংহ সিটি কর্পোরেশন নির্বাচন সুষ্ঠু ও নিরপেক্ষ করতে বিভাগীয় প্রশাসনের বিশেষ সভা

ময়মনসিংহ, ২২ মাঘ (৫ ফেব্রুয়ারি) :
	 সারা বাংলাদেশের মানুষের নজর থাকবে ময়মনসিংহ সিটি কর্পোরেশন নির্বাচনের দিকে। তাই জাতীয় নির্বাচনের মতো ময়মনসিংহ সিটি কর্পোরেশন নির্বাচনও অবাধ, সুষ্ঠু ও নিরপেক্ষ করতে এক বিশেষ সভা অনুষ্ঠিত হয়। সভায় জানানো হয়, যেহেতু এটি একটি স্থানীয় নির্বাচন সেক্ষেত্রে বহুমাত্রিক জটিলতা আছে। বিভাগীয় প্রশাসন এই বহুমাত্রিক সমস্যা সমাধানের পথ বের করে আবারও জাতিকে একটি সুষ্ঠু নির্বাচন উপহার দিতে যাচ্ছে। জাতীয় নির্বাচনের চেয়েও এই নির্বাচন একটি প্রতিদ্বন্দ্বিতাপূর্ণ নির্বাচন হবে। তাই সহিংসতা নিরসন ও নির্বাচনি আচরণবিধি মানতে প্রশাসন ও আইন-শৃঙ্খলা রক্ষাকারী সব বাহিনীকে একযোগে কাজ করার বিষয়ে আলোচনা হয়। 
 	আজ ময়মনসিংহ আঞ্চলিক নির্বাচন অফিসের আয়োজনে বিভাগীয় কমিশনারের সম্মেলন কক্ষে ময়মনসিংহ সিটি কর্পোরেশন নির্বাচন-২০২৪ উপলক্ষ্যে ইভিএম এর মাধ্যমে নির্বাচন সুষ্ঠু, শান্তিপূর্ণভাবে অনুষ্ঠান ও আইনশৃঙ্খলা নিয়ন্ত্রণ বিষয়ক এ বিশেষ সভা অনুষ্ঠিত হয়। সভায় সভাপতিত্ব করেন ময়মনসিংহ বিভাগীয় কমিশনার উম্মে সালমা তানজিয়া।
 	বিভাগীয় কমিশনার সভায় জানান, শিক্ষা প্রতিষ্ঠানসমূহে যেহেতু ভোট কেন্দ্র হবে, তাই শিক্ষা প্রতিষ্ঠানসমূহে ওয়াশরুম ও খাবার পানির ব্যবস্থাসহ সার্বিক পরিবেশ সুন্দর করার ব্যবস্থা গ্রহণ করতে হবে। তিনি ইভিএম পদ্ধতিতে ভোট অনুষ্ঠিত হবে বিধায় বিদ্যুৎ উন্নয়ন বোর্ডকে নির্বাচনকালীন সময়ে যাতে কোনো ধরনের বিদ্যুৎ বিভ্রান্তের সৃষ্টি না হয় সে জন্য প্রয়োজনীয় দিকনির্দেশনা প্রদান করেন। এছাড়াও ইভিএম পদ্ধতি ব্যবহারের নিয়মসমূহ স্থানীয় পত্রিকা ও ক্যাবল টিভিতে বহুল প্রচারের নির্দেশনা দেন।
 	সভায় অন্যদের মধ্যে উপস্থিত ছিলেন ময়মনসিংহ রেঞ্জ ডিআইজি মোঃ শাহ আবিদ হোসেন, আনসার ও ভিডিপির উপ-মহাপরিদর্শক ড. মোহাম্মদ সাইফুর রহমান, ময়মনসিংহ সিটি কর্পোরেশনের প্রধান নির্বাহী কর্মকর্তা মোঃ ইউসুফ আলী, জেলা প্রশাসক দিদারে আলম মোহাম্মদ মাকসুদ চৌধুরী, পুলিশ সুপার মাসুম আহাম্মদ ভূঞা, এনএসআইয়ের অতিরিক্ত পরিচালক সুফিয়া বেগম, ময়মনসিংহ সিটি কর্পোরেশনের সচিব মোঃ আরিছুর রহমান, ময়মনসিংহ র‌্যাব ১৪ এর অধিনায়ক মোহাম্মদ মহিবুল ইসলাম, জেলা নির্বাচন অফিসার শফিকুল ইসলাম, ডিজিএফআইয়ের উপপরিচালক মোঃ আসাদুল ইসলাম, ময়মনসিংহ সিটি কর্পোরেশন-২০২৪ নির্বাচনের রিটার্নিং কর্মকর্তা মোহাম্মদ বেলায়েত হোসেন চৌধুরী এবং সহকারী রিটার্নিং কর্মকর্তা সৈয়দা শারমিন সুলতানা, শফিকুল ইসলাম, শেখ মোহাম্মদ হাবিবুর রহমান, উত্তম কুমার রায়, মোহাম্মদ ফারুক মিয়া, রাজিবুল করিম মোঃ বেলাল হোসেন।
	উল্লেখ্য, স্থানীয় সরকার (সিটি কর্পোরেশন) নির্বাচন বিধিমালা, ২০১০ এর বিধি ১০(১) অনুযায়ী ময়মনসিংহ সিটি কর্পোরেশনের মেয়র, সংরক্ষিত আসনের কাউন্সিলর ও সাধারণ আসনের কাউন্সিলর পদে ইভিএম এর মাধ্যমে আগামী ৯ মার্চ ২০২৪ নির্বাচন অনুষ্ঠিত হবে। ময়মনসিংহ সিটি কর্পোরেশন নির্বাচনের সম্ভাব্য মোট ভোটার সংখ্যা ৩ লাখ ৩৬ হাজার ৪৯৬ জন। এরমধ্যে পুরুষ ভোটার সংখ্যা ১ লাখ ৬৩ হাজার ৮৩২ এবং নারী ভোটার সংখ্যা ১ লাখ ৭২ হাজার ৬৫৫ জন। হিজড়া ভোটার রয়েছেন ৯ জন। সম্ভাব্য ভোটকেন্দ্রের সংখ্যা ১২৮ এবং ভোট কক্ষের সংখ্যা ৯৯০টি। সংরক্ষিত ওয়ার্ডের সংখ্যা ১১টি এবং সাধারণ ওয়ার্ড এর সংখ্যা ৩৩টি।
#

UNDP, UNFPA and UNOPS 
2024 Executive Board Conclude First Regular Session

Dhaka, 5 February:  
	The Executive Board of UNDP, UNFPA and UNOPS 2024 concluded its First Regular Session with the Presidency of the Bangladesh Government held on 2 February at UNHQ in New York.
	While chairing the closing of the Session, the President of the UNDP, UNFPA and UNOPS Executive Board Ambassador Muhammad Abdul Muhith said that UNDP, UNFPA and UNOPS have been navigating and responding to the multiple and overlapping crises from the past few years, and their commitment to strengthen support, especially for the most vulnerable and the people at risk, is reassuring.
	During the week-long session held from 29 January to 2 February 2024, the Board engaged in interactive discussions covering substantive, operational and management issues, including impacts of the work of the UN agencies at the country level. The session addressed vital aspects pertinent to the key oversight functions of the Board, encompassing policy evaluation, scrutiny of auditors' reports, and other pertinent governance issues.
	During the session the heads of these three vital UN agencies - UNDP Administrator Achim Steiner, UNFPA Executive Director Natalia Kanem and UNOPS Executive Director Jorge Moreira da Silva exchanged dialogue with the members of the Board. They expressed their strong commitment to remain on the ground and continue delivering for the people, irrespective of the complex economic, political and security challenges.
	Ambassador Muhith expressed his commitment to supporting the work of these three UN agencies through technical and strategic guidance and remaining engaged with members of the Board to ensure that the work of the UN produces the most effective results for the people. Apart from chairing the Executive Board sessions, Ambassador Muhith held meetings and interactions with the heads of the agencies at the bilateral and regional setup.
	Ambassador Muhith assumed the responsibilities of the UNDP, UNFPA and UNOPS Executive Board as the President on 10 January 2024. He is the first Bangladeshi Ambassador to be elected as the President of the UNDP, UNFPA and UNOPS Executive Board. Previously, he served as the Vice President of the same Board and the President of the UN Women Executive Board.
#

তথ্যবিবরণী                                                                                                          নম্বর : ২৭৭৮

কোভিড-১৯ সংক্রান্ত র্সবশেষ প্রতিবেদন

ঢাকা, ২২ মাঘ (৫ ফেব্রুয়ারি) :
	স্বাস্থ্য অধিদপ্তরের তথ্যানুযায়ী রবিবার সকাল ৮টা থেকে আজ সোমবার সকাল ৮টা পর্যন্ত ২৪ ঘণ্টায় দেশে ৫১ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার
 ৬ দশমিক ৫৩ শতাংশ। এ সময় ৭৮১ জনের নমুনা পরীক্ষা করা হয়েছে।
	গত ২৪ ঘণ্টায় কোভিড-১৯ আক্রান্ত হয়ে কেউ মারা যায়নি। এ পর্যন্ত ২৯ হাজার ৪৮২ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ২০ লাখ ১৪ হাজার 
৫৩৯ জন।
#

তথ্যবিবরণী 								                          নম্বরː ২৭৭৭
বরিশালে গ্রন্থাগার দিবসের আলোচনা সভা অনুষ্ঠিত                                                                                                                            মুক্ত জ্ঞানচর্চার সৃজনশীল বই পড়ার আহ্বান 
বরিশাল, ২২ মাঘ (৫ ফেব্রুয়ারি) ː
	‘গ্রন্থাগারে বই পড়ি, স্মার্ট বাংলাদেশ গড়ি’- এ প্রতিপাদ্যে বরিশালে জাতীয় গ্রন্থাগার দিবসের আলোচনা সভা অনুষ্ঠিত হয়েছে। 
দিবসটি উপলক্ষ্যে আজ বরিশাল জেলা প্রশাসকের সম্মেলন কক্ষে আয়োজিত আলোচনা সভায় সভাপতিত্ব করেন জেলা প্রশাসক শহিদুল ইসলাম। জেলা প্রশাসনের কর্মকর্তারা ছাড়াও উপস্থিত ছিলেন বরিশালের বিভিন্ন সরকারি দপ্তরের কর্মকর্তা ও প্রতিনিধি, সরকারি ও বেসরকারি বিভিন্ন গ্রন্থাগারের কর্ণধার, প্রকাশনা সংস্থা ও পুস্তক ব্যবসায়ী প্রতিনিধি, গণমাধ্যমকর্মী, অভিভাবক ও শিক্ষার্থীরা।
সভাপতির বক্তব্যে জেলা প্রশাসক শহিদুল ইসলাম বলেন, বর্তমানে অনেক লাইব্রেরিতে পাঠকসংখ্যা কমে গিয়েছে। সেই সাথে লাইব্রেরির ধরন পরিবর্তিত হয়ে অনলাইনের মাধ্যমে বই পড়ার সুযোগ সৃষ্টি হয়েছে। তবে বইয়ের পাতা উল্টিয়ে পড়ার আনন্দ অতুলনীয়। শিক্ষার্থী ও তরুণ প্রজন্মকে এ আনন্দের সাথে পরিচয় করিয়ে দিতে হবে। তাদেরকে লাইব্রেরির সুন্দর পরিবেশে নিয়ে যেতে হবে। 
	বরিশালে এ দিবসটি পালনের অংশ হিসেবে বিভাগীয় সরকারি গণগ্রন্থাগারের আয়োজনে স্কুল, কলেজ, বিশ্ববিদ্যালয়ের বিভিন্ন শ্রেণিতে অধ্যয়নরত শিক্ষার্থীদেরকে নিয়ে বইপাঠ, রচনা, চিত্রাঙ্কন ও উপস্থিত বক্তৃতা প্রতিযোগিতা অনুষ্ঠিত হয়। 
পরে প্রতিযোগিতায় বিজয়ীদের হাতে পুরস্কার ও সনদপত্র তুলে দেন জেলা প্রশাসক শহিদুল ইসলাম।  
#

তথ্যবিবরণী 									              নম্বর : ২৭৭৬
  
রংপুর বিভাগে যুব উন্নয়ন অধিদপ্তর থেকে প্রায় ১৬ হাজার প্রশিক্ষণার্থী প্রশিক্ষণ নিয়েছেন 

ঢাকা, ২২ মাঘ (৫ ফেব্রুয়ারি) :  

চলতি অর্থবছরে রংপুর বিভাগের ১৬ হাজার ৮২৮ জন বেকার যুব ও যুবা প্রশিক্ষণ গ্রহণ করেছেন। প্রশিক্ষণ বাবদ সরকারের ব্যয় হয়েছে ৩ কোটি ৭১ লাখ ২৭ হাজার ৬০০ টাকা।
দেশের যুবসমাজকে সুসংগঠিত, সুশৃঙ্খল ও উৎপাদনমুখী শক্তিতে রূপান্তর করার লক্ষ্যে যুব উন্নয়ন অধিদপ্তর কাজ করে যাচ্ছে। এই অধিদপ্তর বেকার যুব ও যুবাদের যুগোপযোগী প্রশিক্ষণ প্রদান এবং প্রশিক্ষণ পরবর্তী ঋণ প্রদান করে আসছে। সরকার ২০২৩-২০২৪ অর্থবছরে রংপুর বিভাগের ৮ জেলার যুব ও যুবাকে প্রশিক্ষণ প্রদানের লক্ষ্যে ৭ কোটি ৪২ লাখ ৫৫ হাজার ২০০ টাকা বরাদ্দ প্রদান করেছে।
চলতি অর্থবছরে রংপুর বিভাগে যুব উন্নয়ন অধিদপ্তর থেকে ঋণগ্রহণকারী উপকারভোগীর সংখ্যা 
৪ হাজার ৭১৭ জন। প্রশিক্ষণপ্রাপ্ত যুব ও যুবাদের অনেকে এ অধিদপ্তর থেকে ঋণ গ্রহণ করে স্বাবলম্বী হয়েছেন। 

